
V E N D I M
Nr. 28, datë 28.03.2024
PËR

MIRATIMIN E PAGESËS SË QIRASË SIPAS VLERËS SË TREGUT TË LIRË, TË  INDIVIDËVE/FAMILJEVE, PASURITË E TË CILËVE PREKEN NGA SHPRONËSIMI PËR INTERES PUBLIK, NË FUNKSION TË PROCESIT TË RINDËRTIMIT, ME QËLLIM REALIZIMIN E PROJEKTIT “PËR ZONËN  E RE PËR ZHVILLIM, NË NJËSINË ADMINISTRATIVE NR. 6, ZONA “KOMBINAT”
Në mbështetje të nenit 8 pika 2, nenit 9, pika 1, nënpika 1.1, shkronja “b”, nenit 29, pika 1, nenit 54, nenit 55, pikat 2 dhe 6, të ligjit nr. 139/2015, “Për vetëqeverisjen vendore”, të ndryshuar, nenit 30 dhe nenit 42, pika 1, shkronjat “b” dhe “d”, të ligjit nr. 45/2019, “Për mbrojtjen civile”, aktit normativ nr. 9, datë 16.12.2019, të Këshillit të Ministrave, “Për përballimin e pasojave të fatkeqësisë natyrore”, miratuar me ligjin nr.97/2019, vendimit nr. 7, datë 06.01.2020, të Këshillit të Ministrave “Për kushtet dhe procedurën për shpronësimet dhe/ose shkëmbimin e pronës, për interes publik, në funksion të procesit të rindërtimit”, të ndryshuar, vendimit nr. 580, datë 6.10.2021, të Këshillit të Ministrave “Për shpronësimin, për interes publik, në funksion të procesit të rindërtimit për zhvillimin e zonës së re, në përputhje me planin e detyruar vendor, përmes kompensimit me shkëmbim, për të gjitha pasuritë që preken nga realizimi i projektit “Për zonën e re për zhvillim në njësinë administrative nr. 6, zona ‘Kombinat’, Bashkia Tiranë”, si dhe në vijim të memos nr. 11394, datë 13.03.2024, të Drejtorisë së Përgjithshme të Shërbimeve Sociale, me propozim të Kryetarit, Këshilli Bashkiak:
V E N D O S I :
1. Miratimin e pagesës së qirasë sipas vlerës së tregut të lirë, të individëve/familjeve, banesat e të cilëve preken nga shpronësimi për interes publik, në funksion të procesit të rindërtimit, me qëllim realizimin e projektit “Për zonën e re për zhvillim, në Njësinë Administrative Nr. 6, zona “Kombinat”, Bashkia Tiranë”, sipas listës së pasqyruar në tabelën bashkëlidhur dhe pjesë përbërëse të këtij vendimi.
2.Afati i pagesës së qirasë mujore për familjet e përcaktuara në pikën 1, të këtij vendimi, fillon nga momenti i nisjes së zbatimit të projektit, sipas konfirmimit edhe njoftimit të Inspektoriatit të Mbrojtjes së Territorit, për prishjen e banesës dhe përfundon në momentin e sistemimit të individëve/familjeve në objektet e reja për banim.
3.Drejtoria e Strehimit Social do të kryejë rakordimet përkatëse me Drejtorinë e Përgjithshme të Menaxhimit Financiar, në lidhje me afatin e pagesave të qirasë mujore për familjet të cilat kanë qenë përfituese të kësaj pagese si familje, banesa e të cilëve është dëmtuar nga tërmeti.
4. Përjashtimisht, për subjektet përfituese që kanë lidhur kontratë shitje me rezervë me Entin Kombëtar të Banesave, do të përfitojnë pagesën e qirasë vetëm pasi Drejtoria Përgjithshme e Shërbimeve Sociale, të marrë konfirmimin nga Enti mbi vijueshmërinë e marrëdhënies kontraktuale ndërmjet këtij të fundit dhe subjektit përfitues, gjatë gjithë kohëzgjatjes së kësaj pagese.
5. Familjet përfituese sipas këtij vendimi, përjashtohen nga pagesa e taksës së ndërtesës, në masën e parashikuar nga ligji nr. 9632, datë 30.10.2006, “Për sistemin e taksave vendore”, të ndryshuar.
6. Efektet financiare të pikës 1 të këtij vendimi do të përballohen nga të ardhurat e Bashkisë Tiranë, parashikuar në buxhetin e vitit 2024, në Programin e Strehimit Socialpër projektin: Bonus strehimi/projekti "Për zonën e re për zhvillim, në Njësinë Administrative Nr. 6, zona Kombinat".
7.Ngarkohen Drejtoria e Përgjithshme e Shërbimeve Sociale, Drejtoria e Përgjithshme e Menaxhimit Financiar, Drejtoria e Përgjithshme e Objekteve në Bashkëpronësi, Administrimit të Njësive Administrative dhe Emergjencave Civile, Inspektoriati i Mbrojtjes së Territorit, Drejtoria e Përgjithshme e Taksave dhe Tarifave Vendore, Njësia Administrative Nr. 6, për ndjekjen dhe zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore”, të ndryshuar.  

